
తే. అరయ నిక్షేప ముంచినయట్టివారె

తెలియవలెఁగాక యొకరికిఁ దెలియఁదగునె

యింత యేమిటి కిపుడు నీయిడినచిక్కు

నీవె విడిపింపు మన శుకం బిట్టులనియె. 539



ఉ. అప్పుడు తద్వధూటి చలితాధరయై వరుఁ గుప్పుతెప్పునం

జప్పుడుగా నదల్చి పరసారసగంధులఁ బొందనంచు నా

కొప్పని బాస నిచ్చితి నహోయిటు లెంతకు నెత్తుకొంటి విం

కెప్పని కైన నమ్మఁదగునే ననుఁ జంపఁగఁ జూతు వింతటన్. 540



ఉ. నీమదిఁ జూడఁగోరి తరుణీ జనధర్మము గాక యున్నచో

నేమని దీనిచేత నిటకేఁ బిలిపించిన వచ్చి తన్యభా

మామతి నిప్పుడిట్లు పరమానినియైన రమింపవచ్చి నా

తో మదిమోహమగ్నుగతిఁ దోపఁగ నుండుట కిచ్చగించితో. 541



క. చుట్టాలకుఁ దెల్పుదు మది

దొట్టినకినుకం దలార్లతోఁ జెప్పుదుఁ గూ

పెట్టుదు దొరముందఱ నను

బట్టకు మని పఱవ నతఁడు బరువగుభీతిన్. 542



తే. పాదముల వ్రాలి నే నేమిపాప మెఱుఁగ

నీమహాదేవునాన పూర్ణేందువదన

రవ్వయొనరింపవలదంచు రమణిఁ దోడు

కొనుచు గుట్టునఁ దనగృహంబునకుఁ జనియె. 543



క. అని చిలుక పలుకఁ గుతుకం

బున నౌరా యెంతబొంకు బొంకెను మృగలో

చన యని ప్రభావతీసతి

యనుపమ మతి మెచ్చుకొనియె నవనీనాథా.544

		 ఈ పేజీలో చివరి మార్పు 26 జూన్ 2020న 16:59కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

